
● 4 сентябрьдә Казанда Татарстан нефть, газ һәм химия форумының тармак күргәзмәләре ачылды. “Нефть, газ. Нефтехимия” һәм “GEO-Казан: Геологоразведка. Геодезия. Картография” экспозициясендә Татарстан Президенты Рөстәм Миңнеханов, ТР Дәүләт Советы Рәисе Фәрит Мөхәммәтшин, ТР Премьер-министры Алексей Песошин һәм башка рәсми затлар катнашты. 
Күргәзмәләрдә 150дән артык компания катнаша. “ТАИФ-НК” дәүләт компаниясе OnlineContract электрон сәүдә мәйданын тәкъдим итте. Анда продукцияне арадашчылардан башка алып була. Хәзер платформада “ТАИФ-НК”, Түбән Каманефтехим” һәм “Казаноргсинтез” продукциясе сатыла.

Россия экология, технология һәм атом күзәтчелек федераль хезмәте җитәкчесе Алексей Алешин күргәзмәдә Россиядә җитештерелгән бик күп инновацион технологияләр һәм җиһазлар тәкъдим ителүен әйтте.

“Санкцияләрне исәпкә алганда, бу бик актуаль. Безгә бүген күрсәткән әйберләр яхшы тәэсир калдыра. Минем уйлавымча, безнең нефтехимия комплексының киләчәге бик тыныч”, - диде күзәтчелек федераль хезмәте җитәкчесе.

Татарстан нефть, газ һәм химия форумы Татарстан Президенты Рөстәм Миңнеханов ярдәмендә 4 сентябрьдән 6 сентябрьгә кадәр “Казан ярминкәсе” күргәзмә үзәгендә уза. Быел әлеге чара Татарстанда нефть ятмалары сәнәгатенең 75 еллыгына багышлана.

● 4 сентябрьдә Казан халыкара мөселман киносы фестивале ачылу тантанасында катнашучыларны һәм тамашачыларны Татарстан Президенты исеменнән Дәүләт Советы Рәисе Фәрит Мөхәммәтшин сәламләде. 
"Минем бу кинофестивальдә беренче катнашуым түгел. Һәр очрашуга шатмын. Бүген бу залда утырган Ирина Алферованы, Эммануил Виторганны, Марат Бәшәровны сәламлим. Кинофестивальдә бер катнашкан кинематографлар яңа фильмнары белән әйләнеп кайталар. Быел кинофестиваль гаризалар саны буенча рекорд куйды – алар меңгә якынлашты. Беренче фестиваль эшчәнлеген 92 журналист яктыртса, хәзер алар 300дән артык”, – диде ул.

Дәүләт Советы Рәисе әйтеп узганча, бүген мәдәниятара диалог буенча Казан форумы ачылуы шулай ук тирән мәгънәгә ия. Чарада мәдәни мирасны саклау өлкәсендә эшләүче 200 эксперт катнаша, шуларның 64е – чит илләрдән. Бу Татарстанның мәдәниятләр тартылу, халыкара һәм динара татулыкны саклау үзәге булуын тагын бер кат раслый, диде Фәрит Мөхәммштшин.

Парламент башлыгы фестиваль кысаларында кинофестиваль директорлары форумы уздырылуын да искәртте. Аның эшендә Италия, Бөекбритания, Швейцария, Египт, Төркия, Хорватия һәм Нигериядән килгән киноменеджерлар катнаша. Форумны киләчәктә халыкара  кинофестиваль директорларының мөстәкыйль бергәлегенә әйләнеп, төрле илләр арасында кинопроектлар үсешенә һәм үзара тәҗрибә уртаклашуларга ярдәм итәр дип фаразлыйлар. 

 «Бу фестивальдә һәркем үзенең күңеленә хуш килгәнне табар, без толерантлык, диннәр арасында татулык һәм гуманлылык кыйммәтләрен чагылдырган сәнгать әсәрләрен күрербез дип ышанам», – диде Фәрит Мөхәммәтшин һәм фестивальдә катнашучыларга, аның кунакларына яңа ачышлар, нәтиҗәле аралашулар һәм онытылмаслык тәэсирләр теләде.

Дәүләт Советы Рәисе чарада катнашучыларга республика Президенты Рөстәм Миңнехановның сәламләвен дә ирештерде. Тәбрикнамәдә Татарстан башкаласының күп еллар дәвамында халыкара һәм Россия күләмендәге һәртөрле  икътисади, мәдәни, фәнни һәм дини форумнар үткәрү урыны булуы, кинофестивальләр үткәрү буенча шәһәрләр арасында ныклы урын алуы хакында әйтелә.

 «Казан халыкара мөселман киносы фестивале Татарстанның чын мәгънәсендә визит карточкасына әйләнде. Ул үз репертуарына ислам дөньясы вәкилләренең  иң яхшы фильмнарын туплый. Кинематография телендә мәңгелек рухи кыйммәтләр турында сөйли, дөньяда тынычлык һәм татулыкны ныгытуга, үзара аңлашып яшәүгә үз өлешен кертә», – диелә республика Президентының сәламләвендә.

Әлеге фестивальнең Татарстанда ике олуг фәлсәфәче һәм мәгърифәтче  – татарның дин белгече Шиһабетдин Мәрҗәни белән рус язучысы Лев Толстойның юбилейларын бәйрәм итү елында узуы да тирән мәгънәгә ия.

 «Татарстанлылар бу фестивальне матур бәйрәм итеп көтә. Бай программа, кинофорумда чит илләрдән һәм Россиядән танылган мастерларның, өметле яшь актерларның һәм режиссерларның катнашуы кинофестивальнең уңышлы буласына һәм тамашачылар мәхәббәтен казануына нигез булып тора», – диелә Рөстәм Миңнехановның сәламләвендә.

Фестиваль кунакларын Татарстан Дәүләт Киңәшчесе Минтимер Шәймиев, ЮНЕСКО генераль директоры булып торган җәмәгать эшлеклесе Ирина Бокова, Россия мөфтиләр шурасы рәисе Равил Гайнетдин сәламләде.

Татарстанның беренче Президенты Казан фестивале оештыру идеясенең ничек тууы турында да сөйләде. “Бервакыт Канн шәһәрендә Россия күргәзмә уздырды. Татарстан да үз эшләрен күрсәтергә тиеш иде. Каннда кинофестиваль узган урыннарны карап йөрдем-йөрдем дә, “Канн кинофестивале бар икән, ни өчен Казан кинофестивале булмаска тиеш!” мин әйтәм. Кинофестиваль тарихы менә шуннан башланды”, - диде Минтимер Шәймиев.

“Беренче елда 12 илдән кырык фильм катнашса, быел, күрәсезме, меңгә якын гариза алынган – бу үзе зур җиңү, – дип дәвам итте ул. – Без илләр белән, халыклар белән уртак тел табу өчен бөтен формаларны кулланырга тиеш. Кинофестиваль шуның бер юлы”.

● 5 сентябрьдә Глобаль үзгәрешләр шартларында дөньяның мәдәни күптөрлелеге һәм уртак уңайлыклар өчен хезмәттәшлек аерым кыйммәткә ия. Бүген бу хакта Татарстан Республикасы Президенты Рөстәм Миңнеханов Казан мәдәниятара диалог форумы ачылышында хәбәр итте. Чара Казан Ратушасында узды. Тантанада ЮНЕСКО Генераль директорының беренче урынбасары Син Цюй, Россия Федерациясе Президенты Администрациясе Җитәкчесенең беренче урынбасары Сергей Кириенко, ЮНЕСКОның экс-генераль директоры Ирина Бокова, Татарстан Республикасы Дәүләт Киңәшчесе Минтимер Шәймиев, ТР Дәүләт Советы Рәисе Фәрит Мөхәммәтшин һәм башкалар катнашты. 
«Без кунакларыбыз арасында олы галимнәр, танылган экспертлар, халыкара җәмәгатьчелекнең күренекле вәкилләре булуга шатбыз. Бу форум эшенең уңышлы булуына әйбәт алшартлар тудыра», - диде Рөстәм Миңнеханов кереш сүзендә.

Рөстәм Миңнеханов билгеләп үткәнчә, технологияләр үскән саен, төрле мәдәниятләрдән булган кешеләр фикер һәм идеяләр алмашу, бер-берен яхшырак белү, бүтән фикер һәм тормыш рәвеше белән танышу өчен зур мөмкинлекләргә ия була бара. Икенче яктан, шул ук технологияләр һәм мегаполисларда яшәү массакүләм холык трендларын формалаштыралар, кешеләр үзләренә охшамаганнарны кире кагарга омтылалар. Шуңа бәйле рәвештә дөнья халыкларының телләрен, мәдәниятләрен һәм гореф-гадәтләрен саклап калу һәм үстерү, агрессиядән, мәгълүмати һөҗүмнең җимергеч формаларыннан һәм конфронтациядән котылу өчен мәдәниятара диалогны үстерү,, әхлакый һәм рухи хәзинәләрне арттыру аеруча мөһимләшә бара, дип саный Татарстан Президенты.

«Мәдәниятара диалог бөтен дөньяда тынычлыкның, көч кулланучы экстремизмны булдырмый калуның, кеше хокукларын ихтирам итүнең һәм үзара аңлашуга ярдәм күрсәтүнең әһәмиятле алшартына әверелә. Диалог этник, дини һәм мәдәни билгеләр буенча кешеләрне аерудан котылырга мөмкинлек бирә. Бу идея ЮНЕСКО эгидасында уздырылучы Мәдәниятләрне якынайту халыкара унъеллыгы нигезенә салынган», - диде Рөстәм Миңнеханов.

«Без үткәнебезне саклыйбыз, хәзергебезне иҗат итәбез, киләчәккә ышаныч белән карыйбыз. Бу – безнең кыйммәти ориентирыбыз, ул гасырлардан килгән традицияләргә, гади кешеләрнең яшәү рәвешенә һәм дәүләт сәясәтенә нигезләнә». 

Татарстан Президенты фикеренчә, этникара хезмәттәшлек тә зур әһәмияткә ия. Бүген көндә Россиянең 170тән артык халык вәкиле Татарстанны туган йорты дип саный. Республикада Татарстан халыклары ассамблеясе эшли, 8 Халыклар дуслыгы йорты һәм 100гә якын  милли-мәдәни үзәк бар. Тынычлык һәм татулыкны саклауга иҗтимагый берләшмәләр зур өлеш кертә. Беренче чиратта Бөтендөнья татар конгрессы һәм Федераль милли-мәдәни татарлар автономиясе, Рус милли-мәдәни берләшмәсе, Республика Мөселманнары диния нәзарәте, Рус православие чиркәвенең Татарстан митрополиясе һәм башка бик күп оешмалар.   

«Республикада бөтен бер программалар комплексы кабул ителгән, милли дәүләт сәясәте өлкәсендә эре проектлар гамәлгә ашырыла, илебезнең әйдәүче мәгариф һәм рухи-гыйльми үзәге – Болгар ислам академиясе эшли башлады. Моннан тыш, бөтен дөньяда мәгълүм булган Казан Мәрьям-ана иконасы соборы торгызыла башлады», - диде Рөстәм Миңнеханов.

«Мин Ирина Георгиевна Бокованың “Успенье соборын һәм Свияжск утрау-шәһәре монастыре” объектын ЮНЕСКОның Бөтендөнья мирасы исемлегенә кертү турында сертификат тапшырганда әйткән сүзләрен хәтеремдә саклыйм: “Безнең бурыч – мәдәниятләрне, халыкларны, заманына карамастан, аларның күптөрлелегендә берләштерү өчен мәдәни мирасның меңнәрчә еллардан килгән куәтен арттыру”. Әлеге тезис безнең эшебезнең асылын җитәрлек дәрәҗәдә чагылдыра. Сез аның белән форумыбыз уздырылган көннәрдә таныша аласыз», - диде Рөстәм Миңнеханов.

Бүгенге форум темасы - «Гуманитар иминлекнең һәм тотрыклы үсешнең императивы буларак, кешелек дөньясының мәдәни күптөрлелеген саклап калуда БМО һәм ЮНЕСКО роле» - актуаль һәм мөһим, диде Рөстәм Миңнеханов. 

Рөстәм Миңнеханов Казан мәдәниятара диалог форумы мәдәниятләрне якынайтуның һәм тотрыклы үсеш максатларында бөтендөнья партнерлыгы механизмнарын активлаштыруның эшлекле халыкара мәйданчыкларыннан һәм платформаларыннна берсенә әверелер дип ышаныч белдерде.

● 6 сентябрьдә Дәүләт Советына Татарстан Рес​публикасында халыкны адреслы социаль яклау турында рес​публика законына үзгәрешләр кертү хакында закон проекты керде. Документ 60 яшькә җиткән ир-атлар һәм 55 яшькә җиткән хатын-кызлар өчен, шулай ук вакытыннан алда пенсия билгеләү хокукына ия булучы гражданнар өчен, пенсия яшен арттыруга бәйсез рәвештә, социаль ярдәм чараларын, ташламаларны саклап калуга юнәлдерелгән. Профильле комитет җитәкчесе Светлана Захарова закон проектының төп нигезләмәләрен аңлатып үтте.
Закон проекты пенсия алды яшендәге затлар өчен төбәк ташламаларын бирү тәртибен үзгәр​түне раслый. Биредә сүз транспортта йөрүгә, торак-коммуналь хез​мәт​ләр күрсәтүгә, теш куйдырту, дарулар сатып алу, күп фатирлы йортларны капиталь төзекләндерү өчен түләүгә ташламалар турында бара, диде ул. “Июнь аенда Социаль сәясәт комитетының ки​ңәйтелгән утырышы булды. Анда профильле министрлыклар һәм ведомстволардан, тармак профсоюз оешмалары, иҗтимагый оешмалардан 150дән артыграк кеше катнашты. “Бердәм Россия” партия​сенең Татарстандагы төбәк бүлеге яңалыклар буенча фикер алышу өчен 8 зона мәйданчыгын оештырды. Барлык тәкъдимнәр дә гомуми​ләштерелеп, закон проектын эш​ләү​челәргә җибәрелде”, – дип сөйләде комитет башлыгы.

Закон проектын Социаль сәя​сәт комитетының якындагы утырышында, парламент сессия​сендә карап тикшерү күздә тотыла.

● 7 сентябрьдә 2020 елда республика Татар Автономияле Совет Социалистик Республикасы оешуга 100 ел тулуны тантаналы рәвештә бәйрәм итәргә җыена. Бер гасырлык юбилей кысаларында Татарстан Дәүләт Советы республика тормышында әһәмиятле тагын бер датаны - ТАССР Верховный Советына 80 ел тулуны билгеләп үтәчәк. Әлеге вакыйгаларга әзерлек барышында төрле чорларда эшләгән парламентарийлар белән очрашулар булачак, Дәүләт Советы депутатлары инде арабызда булмаган хезмәттәшләрен яд итәргә ниятли. 
ТАССР Верховный Советының 80 еллыгына әзерлек кысаларында шактый эшләр башкарылды: парламентның элекке җитәкчеләре тормышына һәм хезмәтенә кагылышлы фотолар һәм башка кызыклы материаллар тупланды, каберләре тәртипкә китерелде, төрле тематик чаралар үткәрелде.

Бүген Дәүләт Советы Рәисе урынбасары Римма Ратникова һәм парламентның комитет җитәкчеләре Леонид Якунин, Таһир Һадиев һәм Разил Вәлиев Татар зиратында Сәлих Батыев белән Сәлах Низамовның каберләренә чәчәк салды. 1960-1983 елларда ТАССР Верховный Советы Президиумы Рәисе булган Сәлих Батевны искә алырга аның кызы Эльвира Батыева да килде.

“Әти кешеләрне яратты, кешеләр дә аңа тартылды, ул һәрчак ярдәм итәргә тырышты. Без бөтен нәрсәгә үз көчебез белән ирештек”, – дип әтисен искә алды Эльвира ханым. Легендар Батыевның кызы тормышта, чыннан да, югары үрләргә ирешкән: бүген ул химия фәннәре докторы, профессор, ТР Фәннәр академиясе әгъза-корреспонденты, Россиянең һәм Татарстанның атказанган фән эшлеклесе.

Депутатлар шулай ук 1952-1959 елларда ТАССР Верховный Советы Президиумын җитәкләгән Сәлах Низамов каберенә дә чәчәк салды. Ул эшләгән елларда, 1957 елдан башлап, Югары Совет сессияләрендә еллык халык хуҗалыгы планнары карала башлый, даими комиссияләр саны арта – булганнарына тагын дүртәү өстәлә: сәнәгать һәм транспорт, авыл хуҗалыгы, халык мәгарифе һәм мәдәнияте, сәламәтлек саклау һәм социаль тәэмин ителеш буенча. Чордашларының истәлекләренә караганда, Сәлах Низамович эштә дә, тормышта да тыйнаклыгы белән аерылып торган.

Римма Ратникова билгеләп үткәнчә, парламент эшчәнлеге республика тормышыннан аерылгысыз, ә кайвакыт хәтта киләчәк юлын да билгели. “Без барлык буын парламентарийларына да зур хөрмәт белән карыйбыз. Алар кыю һәм тәвәккәл булган, репрессияләнеп тә, соңыннан исемнәре барыбер акланган. Аларның хәтерен саклау – изге бурычыбыз”, – дип сөйләде парламент башлыгы урынбасары.

Шунысын да әйтергә кирәк, Дәүләт Советында парламентның барлык җитәкчеләренең портретлары эленгән. Шул бүлмәгә кем генә керсә дә, алар, парламент җитәкчеләренең республика үсешенә нинди зур өлеш кертүләрен аңлап, аларның шәхесләренә карата зур кызыксыну белдерә.

● 11 сентябрьдә Татарстан Дәүләт Советы Рәисе Фәрит Мөхәммәтшин республика парламентына өстәмә сайлауда җиңгән «Игелекле гамәлләр көне» хәйрия фондына нигез салучы Рөстәм Хәсәновка депутат таныклыгы тапшырды. Дәүләт Советындагы кәнәфиләрнең берсе язын Марат Садыйков ТР Сәламәтлек саклау министры итеп билгеләнгәч бушаган иде. 
Рөстәм Хәсәнов Дәүләт Советы Рәисенә фонд эшчәнлеге турында сөйләде, Социаль сәясәт комитетында эшләү хәйрия оешмасын кызыксындыра торган мәсьәләләр хакында федераль дәрәҗәдә фикер алышырга һәм аларны тагын да нәтиҗәлерәк хәл итәргә мөмкинлек бирәчәген искәртте.

Фәрит Мөхәммәтшин  парламентарийга Татарстан Дәүләт Советында актив эшләвен теләде. Хәзер республика парламентында бер буш мандат та юк.

8 нче Чуйков бермандатлы округы буенча өстәмә сайлауда үзен-үзе тәкъдим иткән Рөстәм Хәсәнов 54,74 процент тавыш җыйды. Сайлауга 13 меңнән артык кеше (исемлекләргә кертелгән сайлаучыларның чиреге диярлек) килде.

● 11 сентябрьдә Дәүләт Советының Икътисад, инвестицияләр һәм эшкуарлык комитетында депутатлар Татарстан Республикасында туризм тармагын үстерү буенча фикер алыштылар.
Утырышны ачып комитет рәисе Марат Галиев закон чыгаручыларны яңа сәяси сезон ачылу белән котлады һәм эшләрендә уңышлар теләде.

 «Туризм -  Казан шәһәренә генә хас тармак түгел, бәлки бөтен республикага кагыла һәм ул безнең тормышыбызга һәм икътисадыбызга зур йогынты ясый.  Туризм  43 тармакны узара бәйли, бу факт әлеге юнәлешнең ни дәрәҗәдә мөһим булуын ассызыклый», - диде Марат Галиев,  көн тәртибенә кертелгән мәсьәлә буенча сөйләшүне башлап.  ТР Туризм буенча дәүләт комитеты башлыгы урынбасары  Лиана Сәетова республикада туризмны үстерү хакында чыгыш ясады.

Докладчы туризмның соңгы елларда икътисад тармагында тиз үсүче бер юнәлеш булуын, транспорт һәм элемтә, төзелеш, авыл хуҗалыгы тармакларына, халык куллану товарларын җитештерүгә, иминиятләштерүгә, халыкны эш белән тәэмин итүгә, банк эшчәнлегенә һәм башка җитештерүчеләргә уңай йогынты ясавын билгеләп  үтте.

Республика - Россиядә туристларны җәлеп итү буенча өченче урында.

Республикага килүче туристлар  агымы үсеше елга уртача - 11,7   процент,  туризм тармагында хезмәт күрсәтүләр күләме үсеше  11,8 процент тәшкил итә.

2006  елда  туризм тармагында хезмәт күрсәтүләр күләме 2712,2 млн. сумлык булса, 2017 елда бу сан  13 566,5 млн. сум тәшкил итте. Бюджка кергән салым түләүләре 2015 елда  590 млн. сум күләмендә булса, 2017 елда 733,1 млн. сумга җитте. Бу тармакта 11 меңнән артык кеше хезмәт күрсәтә.

2017 елда туризм тармагын үстерүгә республика бюджетыннан 160 млн. сумнан артыграк акча бирелгән. Туризмны үстерү Татарстан Республикасының 2030 елга кадәр  социаль-икътисади үсеш Стратегиясе  нигезендә тормышка ашырыла.

Алабуга, Тәтеш, Чистай һәм Казан шәһәрләре, Болгар һәм Зөя музей-тыюлыклары республиканың туризм буенча үзәкләре булып санала.  Туризм буенча комитет   аларны үстерүгә зур игътибар бирә. Шул ук вакытта авыл һәм этнографик туризм юнәлешләрен үзләштерү активлашкан. Бу елның август аенда Татарстан Президенты  Рөстәм Миңнеханов  Ямаширмә авылында булып, бу юнәлештә алып барылган эшләрне күреп, ошатып кайткан.

 Лиана Саетова әйтүенчә,  республика үзенә туристларны җәлеп итә алсын өчен туристларга  һәр яклап уңай шартлар тудыру зарур.  Сүз туристларны кабул итү, урнаштыру, ашату һәм башка мәсьәләләрне  югары дәрәҗәдә оештыру турында бара.

Быел Казанда футбол буенча дөнья  Чемпионатында 36 илдән 300 меңгә якын кеше булып киткән.

Туризм буенча дәүләт комитеты киләчәктә башка илләр каршында Татарстанның имиджын күтәрү максатыннан туры  авиарейслар санын арттыру, туристлар төркемнәрен  җәлеп итү буенча  сөйләшүләр алып бара.

Әлеге чыгыш буенча фикер алышканда  Марат Галиев туристлар агымы зурайганда кабул итүче як тарафыннан комфорт тудыру һәм хезмәт күрсәтүләрнең сыйфаты буенча җаваплылыклары  күпкә артуына басым ясады. Аның фикеренчә,  туристларның сыйфат стандартына таләпләре арта,  алар Татарстаннан да шул таләпләргә туры килүен теләячәкләр. Марат Галиев туризмның республика икътисадында өстенлекле, үз үсешенә яңача караш  тәлап итә торган тармак булуына басым ясады. "Законлы ярдәм кирәк булса - без булышырга әзер", - диде ул.

 Әлеге мәсьәлә буенча фикер алышулардан соң, парламентарийлар  турист маршрутлары төзегәндә  муниципалитлар арасында узара эшчәнлекне киңәйтергә, бу тармак өчен махсус белгечләр әзерләүгә әһәмияне арттырга тәкъдим иткән карар кабул иттеләр.

Утырышта депутатлар федераль законнар кабул ителү сәбәпле республиканың кайбер законнарына тәкъдим ителгән үзгәрешләрне карадылар.

● 11 сентябрьдә Дәүләт Советы Рәисе Фәрит Мөхәммәтшин Казахстанның Казандагы яңа Генераль консулы Еркин Токымов белән очрашты. Парламент башлыгы дипломатны яңа вазыйфага керешүе белән тәбрик итте һәм киләчәктә дә Татарстан белән Казахстан арасында дустанә мөнәсәбәтләрнең саклануына, парламентара элемтәләрнең алга таба үсүенә ышаныч белдерде.
«Безнең республикалар арасында дустанә мөнәсәбәтләр гасырлардан килә, сәүдә-икътисади һәм гуманитар элемтәләр актив үсеш кичерә. Узган елда сәүдә әйләнеше – 707,9 миллион, быелның дүрт аенда 398,2 миллион АКШ доллары тәшкил итте. Якын киләчәктә ул бер миллиардка җитәр дип уйлыйм», - диде ТР Дәүләт Советы Рәисе.

Парламент башлыгы "Россия субъектларында генераль консуллыклар институты  көннән-көн күбрәк абруй казана һәм төбәкләр арасында үзара элемтәләрне шактый ныгыта" дип белдерде.  

Еркин Токымов, үз чиратында, Казанда төрле илләрнең дипломатия вәкиллекләрен булдыру өчен барлык шартлар тудырылган дип белдерде. «Минем өчен Казанда эшләү – зур дәрәҗә, - диде Генераль консул, - 2012 елда ачылган, үз эшчәнлеген Россиянең 12 төбәгендә башкаручы Казахстан Генераль консуллыгының нәкъ менә Татарстан башкаласында урнашуы символик мәгънәгә ия. Бу стратегик яктан бик тә дөрес адым булган».   

Дәүләт Советы Рәисе Фәрит Мөхәммәтшин Казахстанның Казандагы яңа Генераль консулы Еркин Токымовны һәм республикада эшләүче башка дипломатларны  V чакырылыш республика парламентының 40нчы утырышында катнашырга чакырды. Анда Татарстан Президенты Рөстәм Миңнеханов Дәүләт Советына Юллама белән чыгыш ясаячак.

Еркин Токымов белән Фәрит Мөхәммәтшинның очрашуы Дәүләт Советында булды, чарада Дәүләт Советы Рәисе урынбасары Римма Ратникова, парламентның Мәгариф, мәдәният, фән һәм милли мәсьәләләр комитеты рәисе Разил Вәлиев, РФ Тышкы эшләр министрлыгының Казандагы вәкиле Радик Вахитов һәм башка рәсми затлар катнашты.

● 12 сентябрьдә Татарстанның керемнәр һәм чыгымнар буенча бюджеты 2018 елның беренче яртыеллыгында планнан 54 процентка үтәлгән. Бу хакта бүген Дәүләт Советының Бюджет, салымнар һәм финанс комитеты утырышында республиканың финанс министры урынбасары Алексей Шишкин белдерде. 
Узган елның әлеге вакыты белән чагыштырганда, салым һәм салым булмаган керемнәрнең артуы 9,9 млрд сумны тәшкил иткән дип белдерде ул. Аның әйтүенчә, бюджетның керем өлешен башкаруның иң күп өлешен 107,7 млрд сум күләмдә салым һәм салым булмаган керемнәр тәэмин иткән.

ТР Финанс министры урынбасары билгеләп үткәнчә, федераль бюджеттан 11 млрд сум килгән. 

Республика бюджеты чыгымнары 87,7 млрд сумны яки расланган күрсәткечтән 36 процентны тәшкил иткән.

“Республика бюджетын башкару гомумән алганда, беренче яртыеллыкта 50 проценттан артыгракны тәшкил итте. Бу бик яхшы күрсәткеч. Узган елларда 50 процентка кадәр җитми иде”, - дип шәрехләде Дәүләт Советының Бюджет, салымнар һәм финанс комитеты җитәкчесе Леонид Якунин.

Татарстанда 2019 елда бер укучы өчен тотылган бюджет чыгымнары ике процентка артырга мөмкин. Бу хакта әлеге утырышта Татарстан Мәгариф һәм фән министры урынбасары Азат Шәрәпов белдерде.

Депутатлар мәктәпкәчә белем бирү, шулай ук гомуми дәүләт оешмаларында өстәмә белем бирүне һәм республиканың гомуми белем бирү оешмаларында һөнәри белем бирүне финанаслар белән тәэмин итү нормативларын раслау мәсьләсен карады.

Мәсәлән, шәһәр лицеенда яки гимназиясендә бер балага бюджеттан еллык чыгым 27 мең 515 сумны тәкшил итә, авыл җирлегендә – 40 мең 203 сум. Шәһәр гимназияләрендә һәм лицей-интернатларында бер укучы өчен чыгым 37 мең 65 сум, авылларда – 37 мең 515 сум.

Мәгариф оешмаларын финанслар белән тәэмин итү нормативлары ел саен кабул ителә. Алар хезмәткәрләрнең хезмәт хакы, җиһазлар, материаллар, уку әсбаплары сатып алуны исәпкә алып формалаштырыла.

“Төп өлеш – ул хезмәт хакы. 2018 елның беренче яртыеллыгында республикада укытучыларның хезмәт хакы 18 процентка артты”, - диде ул.

● 12 сентябрьдә Кукмарада Татарстан халыклары ассамблеясы советының һәм Татарстан Республикасында милләтара һәм конфессияара мәсьәләләр буенча ведомствоара эшче төркеменең күчмә утырышы булды. Анда муниципаль районнарның Башкарма комитет җитәкчеләре урынбасарлары, Ассамблея вәкиллекләре һәм филиаллары, халыклар дуслыгы йортлары, милли-мәдәни автономияләр җитәкчеләре, яшьләр Ассамблеясының яшь лидерлары катнашты. Утырышны Ассамблея Советы җитәкчесе, Татарстан Республикасы Дәүләт Советы Рәисе Фәрит Мөхәммәтшин уздырды.
Утырыш алдыннан кунаклар шәһәрнең "Йолдызлык" балалар бакчасында, күппрофильле лицей һәм гимназиядә, туган якны өйрәнү музеенда булдылар.

- Кукмара районында һәр милләтнең үсеше өчен рухи һәм матди база булдырылган. Без моңа бүген тагын бер тапкыр инандык, - дип билгеләп үтте Фәрит  Мөхәммәтшин  үз чыгышында. – Һәр кеше үзенең тарихын, үткәнен, гореф-гадәтләрен, туган телен яхшы белергә тиеш. Шунсыз ул башка милләтләргә дә хөрмәт белән карарга өйрәнми.

Фәрит Мөхәммәтшин соңгы вакытта республикада уздырылган, милләтара тематикага кагылышлы төп чаралар турында сөйләде. Ул шулай ук, яңа дәүләт миграция сәясәте концепциясен эшләү ахырына якынлашып килүен белдерде. Әлеге сәясәт кешеләрне ватаннарына кире кайтару өчен шартлар тудыруга юнәлтелгән.

Моннан тыш, Дәүләт Советы Рәисе агымдагы елның ахырына Казан Изге Ана иконасы соборында төзелеш эшләрен төгәлләү планлаштырылганы турында да сөйләде.

Республиканың һәр муниципаль берәмлегендә булдырылган Дуслык йортларының роленә күчеп, парламент башлыгы Татарстан халкының күпмилләтле хәрәкәтен консолидацияләү буенча аларның эшен көчәйтергә өндәде. Ул Дуслык йортлары, милли-мәдәни автономия җитәкчеләренең игътибарын, дәүләт һәм муниципаль берәмлек хакимиятләре органнары, фәнни-мәгариф оешмалары һәм хокук саклау структуралары белән тыгыз бәйләнешнең мөһимлегенә юнәлтте.

“Хәзер милли-мәдәни оешмаларның эшчәнлегенә ярдәм итәргә кирәклеген барлык район башлыклары да аңлый. Мин инде Ассамблеяның башкарма комитеты җитәкчесеннән, теге яки бу район башлыгының аны кабул итмәве турында шикаятьләр ишетмим. Ләкин җитешсезлекләр бар”, - дип билгеләп үтте Фәрит Мөхәммәтшин.

Парламент башлыгы республика форумнары, милләтара мәсьәләләр буенча республика районнарында уздырылган чараларның формасына уңай бәя бирде һәм бу практиканы дәвам итәргә тәкъдим итте. Утырышта яшьләр арасындагы протест рухына бәйле борчылу да телгә алынды. Фәрит Мөхәммәтшин республика ведомстволарын яшьләр арасында тәрбия эшләре алып баруны көчәйтергә өндәде. Бигрәк тә Татарстанның яңарак кына барлыкка килгән Яшьләр эшләре буенча министрлыгына, диде ул.

Утырышны төгәлләп, Татарстан халыклары Ассамблеясы Советы җитәкчесе миграция темасына кагылды. Республиканың мигрантлар агымы зур булган, шактый кызыклы төбәк икәнен билгеләп үтте.

“Аларның безгә нинди максат белән килгәнен һәм нәрсә белән шөгыльләнгәннәрен белергә кирәк. Шул вакытта без килеп чыккан теге яки бу очрак факты буенча түгел, ә профилактика эше белән шөгыльләнәчәкбез”, - диде Фәрит Мөхәммәтшин һәм район башлыкларына әлеге мәсьәләне аерым контрольдә тотарга кушты.

Мәгълүмат өчен: Татарстан Республикасында 173 милләт вәкиле яши, Кукмарада 26 милләт кешеләре дус-тату гомер кичерә. Удмурт, рус, мари, керәшен милли-мәдәни автономияләре, "Ак калфак" оешмасы эшчәнлек алып бара. Аларның барысының да максаты – милләтләрнең телен, мәдәни мирасын, динен, гореф-гадәтләрен саклау, аларны киләчәк буынга җиткерү.

● 13 сентябрьдә Казанда бара торган “Державин укулары” XIV Халыкара фәнни-гамәли конференциясе нәтиҗәләре буенча новацияләр көтелә, - диде бүген КФУның Императорлар залында пленар утырышта ясаган чыгышында Татарстан Дәүләт Советы Рәисе Фәрит Мөхәммәтшин.
“Татарстан җитәкчелеге укуларны һәрвакыт хуплады һәм һәрвакыт көн үзәгенә куелган мәсьәләне мөһим дип кабул итте. “Державин укулары" студентлар чарасы буларак башланган иде, хәзер халыкара вакыйгага әйләнде. Ул 2015 елдан Казанда үткәрелә”, - диде Татарстан парламенты башлыгы.

Очрашуның көн үзәге мәгълүмати технологияләрне, хокукны һәм цифрлы икътисадны үзара бәйли, диде Фәрит Мөхәммәтшин. Татарстан Дәүләт Советы Рәисе әйтүенчә, технологияләр югары үсеш алгач килеп туган  мәсьәләләрне көйләү өчен хокукны да үстерү зарур.

“Безгә закон практикасы кирәк. Конференция нәтиҗәләре буенча новацияләр, идеяләр, тәкъдимнәр, шулай ук цифрлы икътисад аспектларын закон белән ныгытуны көтәбез”, - диде Фәрит Мөхәммәтшин.

Бу бигрәк тә документлар әйләнеше электрон рәвештә булган Татарстан өчен актуаль. Бердәм мәгълүмат базасында көн саен 3 мең чамасы яңа документ һәм 5 мең резолюция теркәлә.

Утырышта Россия Юстиция министрлыгының Татарстан буенча идарә җитәкчесе Виктор Демидов катнашты.

“Гавриил Державин Россия империясендә беренче юстиция министры булган. Безнең өчен, Юстиция министрлыгының хәзерге хезмәткәрләре өчен Державинның эшенә, кешеләргә мөнәсәбәте бик мөһим. Ул үз вазифасына мөнәсәбәт эталоны һәм үрнәк булды. Аның өчен дәүләт һәрвакыт беренче урында иде. Без аннан үрнәк алабыз”, - диде Виктор Демидов.

● 13 сентябрьдә Татарстанда автомобиль юллары буйларындагы урман кишәрлекләрен кем чистартып, карап тотарга тиеш? Әлеге мәсьәлә ТР Дәүләт Советының Экология, табигатьтән файдалану, аграр сәнәгать һәм азык-төлек сәясәте комитеты утырышында күтәрелде.
Комитет рәисе Таһир Һадиев китергән мәгълүматлар буенча, бүген республикада 130-150 мең гектар урман кишәрлекләре тәрбиясез-хуҗасыз калган. Бу мәгълүматны ТР урман хуҗалыгы министрының беренче урынбасары Әмир Бәдертдинов та раслады. “Әлеге җирләр дәүләт урман фондына карамый”, – диде ул.

“Урман кишәрлекләре электән төрле максатта утыртыла – алар авыл хуҗалыгы җирләрендә уңышны арттырырга ярдәм итә, туфрактагы дымны, шулай ук автомобиль юлларын җимерелүдән, транспорт хәрәкәтен табигать көчләреннән саклый. Беренче тапкыр бу тәҗрибәне Советлар Союзы Хөкүмәте сугыштан соң, 1948 елда, корылыкка каршы көрәш чарасы буларак киң кулланышка кертте. Шуңа күрә аларны халык телендә “Сталин посадкалары” дип тә атыйлар”, – дип сөйләде Таһир Һадиев.

Бүген бигрәк тә юл буйларындагы урман “посадкаларының” мөшкел хәле турында депутатларга Азнакай районы башкарма комитеты җитәкчесе Айдар Шәмсетдинов үз районы мисалында сөйләде.

“Безнең районда төбәк әһәмиятендәге 588 чакрым юл исәпләнә. Бу – асфальт юллар да, вак таш җәелгәне дә. Юл кырыйларында үскән урман кишәрлекләренең рәсми рәвештә хуҗалары юк. Аны кем җыештырырга, картайган агачлар урынына яңасын кем утыртырга тиешлеге билгесез. Мәсәлән, муниципаль берәмлекнең бюджетында бу эшләргә акча каралмаган. Әлбәттә, без барыбер дә юл кырыйларын чистартабыз, өмәләр ясыйбыз. Әмма бу гына җитми. Татарстанда юл кырыйларында үскән урман “посадкаларына” инвентаризация үткәрергә, аларны кадастр исәбенә куярга, чистартып карап тотуның нормативларын булдырырга кирәк”, – дип тәкъдим итте Айдар Шәмсетдинов.

ТР экология министры урынбасары Фаяз Шакиров та юл кырыйларындагы урман кишәрлекләрен карап тоту җирле үзидарә органнары җилкәсенә төшүен раслады. “Яз көне санитар икеайлык чорында без Транспорт министрлыгы, муниципаль берәмлекләр белән юл буйларындагы законсыз чүплекләрне ачыклыйбыз, җыештырабыз. Ел дәвамында рейдлар уздырабыз. Әмма бөтен мәшәкать муниципаль берәмлекләр өстендә кала бирә, югыйсә, аларга бу мәҗбүри эш түгел”, – диде министр урынбасары.

Азнакай районы хакимияте тәкъдимен ТР Транспорт һәм юл хуҗалыгы министрлыгының Автомобиль юллары бүлеге хезмәткәре Фина Идрисова хуплады. “Инвентаризация үткәреп, юл буйларындагы урман кишәрлекләре үскән җирләрнең хуҗаларын ачыкларга кирәк. Әгәр хуҗасы юк икән, кадастр исәбенә алып, безнең министрлык карамагына тапшырырга һәм аларны карап тоту өчен финанс чаралары билгеләргә кирәк”, – диде ул утырышта. 

Таһир Һадиев үз чиратында: “Бу эшне башкарырга моңа кадәр нәрсә комачаулады?” дигән сорау күтәрде.

“Без бүген бюджетта каралган финансларны файдаланып, бигрәк тә автомобиль хәрәкәте көчле булган участокларда урман кишәрлекләрен карап тотабыз, чөнки бу – юлларның иминлеге өчен мөһим”, – дип аңлатма бирде министрлык вәкиле.

Фина Идрисова китергән мәгълүматлар буенча, Татарстанда төбәк әһәмиятендәге юллар 13,5 мең чакрымны тәшкил итә. Аның тирәсендә 15,7 мең гектар урман кишәрлеге исәпләнә, шуның 38 гектары – министрлык карамагында: агачлар юлларны кар-җилдән сакларга ярдәм итә. Федераль юллар – 1 071 чакрымга җитә, министрлык аның тирәсендәге 107 гектар “посадка” өчен җаваплы. Бу уңайдан, “Идел-Нократ юл идарәсе” федераль учреждениесе вәкиле дә федераль юллар буендагы (Казан-Оренбург юнәлешендәге һәм М7 “Волга”) әлеге 107 гектар урман кишәрлекләре таләпләргә җавап бирүен, картайган агачлар урынына соңгы елларда яңалары утыртылуын әйтте.

Утырышта катнашучылар юл буендагы урман "посадка"ларының хуҗаларын ачыклар өчен республиканың Транспорт һәм юл хуҗалыгы, Урман хуҗалыгы, Авыл хуҗалыгы, Җир һәм милек мөнәсәбәтләре министрлыклары, муниципаль берәмлекләр белән берлектә инвентаризация үткәрергә тиеш дигән карарга килде. Һәм бу мәсьәлә тиз арада нәтиҗәле хәл ителсен өчен Татарстан Хөкүмәте карары булырга тиеш дип, Хөкүмәткә мөрәҗәгать итәргә килешенде. “Күптән борчыган проблеманы күтәрдек, бу – зур эшнең башы”, – диде Таһир Һадиев.

Авыл хуҗалыгы фәннәре докторы, ТР Фәннәр академиясенең әгъза-мохбире Харис Мусин инвентаризация эшен җентекле башкарырга киңәш итте. “Посадка”ларның хәле, агачларның торышы, кайда яшь агачлар утыртырга – барысын да ачыкларга кирәк. Хәзер кайбер посадкалар тиешле таләпләрә җавап бирми, анда агачлар арасына куаклар үсеп, басу-кырларда, юлларда өермә җил чыгуга сәбәпче була”, – дип кисәтте галим.

● 13 сентябрьдә Татарстан авылларында старосталар барлыкка килергә мөмкин. Җирле үзидарә турындагы законга үзгәрешләр кертүне күздә тоткан әлеге закон проектын бүген депутатлар Дәүләт Советының Дәүләт корылышы һәм җирле үзидарә комитеты утырышында карады.
“Федераль законнар белән авыл торак пунктларында старосталар институты кертелә. Закон проекты [республика законын] федераль законга яраклаштырып эшләүгә җибәрелде”, - дип аңлатты комитет җитәкчесе Альберт Хәбибуллин.

Шулай ук ул : “Әлеге пунктның үтәлүе мәҗбүри түгел, ул авыл җирлекләренең уставында вариант буларак язылырга тиеш. Бу - яңа институт кебек”, - дип билгеләп үтте.

"Закон проекты старостага махсус таныклык бирүне күздә тота”, - дип өстәде Хәбибуллин.

Закон проекты муниципаль берәмлек органнарына авыл җирлекләрендә старосталар сайлап кую мөмкинлеген бирә. Старостаның статусы һәм эшчәнлеге мәсьәләләрен муниципалитет уставы яки аның вәкаләтле органының хокукый акты нормативлары билгели ала.

● 14 сентябрьдә 2019 елда Татарстанда пенсионерларның яшәү минимумы күләме 8 232 сум булыр дип фаразлана. Бүген парламентның Социаль сәясәт комитеты утырышында шул хакта фикер алыштылар.
Комитет рәисе Светлана Захарова ачыклык керткәнчә, республикада пенсионер кешенең яшәү минимумы күләмен билгеләүнең максаты – пенсиягә федераль социаль өстәмә түләүләр күләмен билгеләү өчен кирәк. Моны, гомумән, илдәге һәр субъекттан “Россиядә яшәү минимумы турында”гы закон таләп итә. Субъектлар ул законны 1 ноябрьгә кадәр кабул итәргә тиеш.

Социаль сәясәт комитеты утырышында ТР икътисад министры урынбасары Айрат Шәмсиев, хисап тотып, 2019 елга билгеләнгән 8 232 сум 2017 һәм 2018 еллардагы күрсәткечләргә тәңгәл килүен хәбәр итте.  Шул ук вакытта ул: “2019 елга билгеләнгән сумма быелның II кварталындагы фактик күрсәткечләрдән – 14,7 процентка һәм фаразланган минимум күләменнән 10,8 процентка күбрәк”, – диде.

2018 елда пенсиягә федераль социаль өстәмә түләү билгеләү өчен, Россиядә пенсионерның яшәү минимумы күләме 8 726 сумны тәшкил итә (быелның I кварталында – 8 269 сум, II кварталында, – РФ Хезмәт министрлыгы боерыгы проекты буенча, 8 583 сум). 2019 елга 8 586 сум күләмендә фаразлана.

“Татарстанда билгеләнәчәк 8 232 сум федераль дәрәҗәдә фаразланган суммадан артыграк түгел, шуңа күрә республика бюджетыннан өстәмә чыгымнар таләп итми”, – дип өстәде министр урынбасары. 

Социаль сәясәт комитеты әгъзалары закон проектын шушы эчтәлектә хуплады. Светлана Захарова парламентның чираттагы утырышында аны депутатларга беренче һәм өченче укылышта кабул итәргә тәкъдим итәчәген әйтте.

● 14 сентябрьдә Татарстан халыклары Ассамблеясы һәм Федераль яһүд милли-мәдәни автономиясе арасында үзара хезмәттәшлек итү турындагы килешүгә кул куелды. Документ ТР Дәүләт Советы Рәисе, ТР халыклары Ассамблеясы Советы рәисе Фәрит Мөхәммәтшинның республика Халыклар дуслыгы йортында Россиянең яһүд эномәдәни оешмасы җитәкчеләре белән очрашуы вакытында имзаланды. 
Фәрит Мөхәммәтшин, очрашуны ачып, Татарстанда яһүдләр җәмгыяте үсеше та​рихының тамырлары тирәнгә китүен билгеләп үтте. Әлеге милләт вәкилләре XIX гасыр урталарыннан башлап, республика​ның сәяси һәм иҗтимагый тормышында күренекле урын били. 2010 елгы халык санын алу нәтиҗәләре буенча Татарстанда 2,5 меңнән артыграк яһүди яши, диде ул.

Парламент башлыгы Татарстанда туган телләрне өйрәнү тирәсендәге хәлләргә дә кагылып үтте. “Без үзебезгә мирас итеп бирелгән әти-әниебез телен югалта алмыйбыз. Россия гомер-гомергә күп милләт​лелек һәм күп теллелек шартларында яши. Бу – безнең байлыгыбыз”, – дип билгеләп үтте Дәүләт Советы Рәисе. 

Узара хезмәттәшлек итү турындагы килешүгә ТР халыклары Ассамблеясы Советы рәисе урынбасары – Советның башкарма комитет җитәкчесе Николай Владимиров һәм Федераль яһүд милли-мәдәни автономиясе генераль директоры Игорь Дабараков кул куйды.

● 17 сентябрьдә Дәүләт Советы Рәисе Фәрит Мөхәммәтшин Аньхой провинциясе Халык вәкилләре җыенының Даими комитеты рәисе урынбасары Шэнь Сули ханым белән очрашты. 
Шэнь Сули ханым Татарстанга эш сәфәре белән килгән Аньхой провинциясе парламент делегациясен җитәкли.

Фәрит Мөхәммәтшин кунакларны сәламләп, Татарстан Кытай партнерлары белән төбәкара диалог алып бара, дип билгеләп үтте. Кытай республиканың тышкы сәүдә партнерларының беренче унлыгына керә. Сәүдә-икътисади, фәнни-техник, мәгариф, мәдәният һәм гуманитар өлкәләрдә тыгыз хезмәттәшлек оештырылган. Моннан тыш, ике илнең партияләре арасында хезмәттәшлек актив үсеш ала.

Парламент җитәкчесе билгеләп узганча, республика Идел буеның Россия төбәкләре һәм Кытай Халык Республикасының аерым провинцияләре арасында «Волга – Янцзы» форматында урнашкан хезмәттәшлекне гамәлгә ашыруга сизелерлек өлеш кертә.

«Безне дәүләтләр җитәкчеләре Владимир Путин белән Си Цзиньпин арасындагы дустанә мөнәсәбәтләр куандыра, - дип билгеләп үтте Фәрит Мөхәммәтшин. – Безнең республикага ышаныч белдергән компанияләрне сәламлибез һәм үз инвестицияләребезне кертәбез. Татарстан өчен Кытай партнерлары белән мөнәсәбәтләрне үстерү өстенлекле юнәлеш булып тора».

Фәрит Мөхәммәтшин кунакларны Дәүләт Советы эшчәнлеге һәм формалашу принциплары белән таныштырды. Республиканың закон чыгару органы да Кытай партнерлары белән үзара отышлы хезмәттәшлекне динамик үстерүгә сизелерлек өлеш кертә дип билгеләп үтте ул.

Шэнь Сули ханым җылы кабул итүләре өчен рәхмәт белдерде. Кытай белән Россия яхшы дуслар, нәтиҗәдә Кытай-Россия мөнәсәбәтләре яңа тарихи югарылыкка җитте дип билгеләп үтте ул. Аның сүзләренчә, Аньхой провинциясе Татарстан белән дустанә мөнәсәбәтләргә зур игътибар бирә.

● 17 сентябрь

24 сентябрьдә Дәүләт Советы берьюлы ике утырыш уздыра. Бүген бу хакта парламентның Президиумы утырышында карар кабул ителде.
«Алда зур эшләр көтә, көзнең өч аенда  4 утырыш уздырырга ниятләп торабыз», - диде Дәүләт Советы Рәисе Фәрит Мөхәммәтшин, парламент каникулларыннан соң уздырылган тәүге утырышта.

Иң элек Дәүләт Советы Рәисе соңгы араларда республикада узган, киң җәмәгатьчелектә зур яңгыраш тапкан вакыйгаларга тукталды. Истәлекле даталар исемлегендә  - ТАССР Верховный Советы сайлануга 80 ел тулу. «Нәкъ моннан 80 ел элек Татарстан парламентына нигез салынган, демократик сайлаулар узган, халык хакимияте формалашкан, - диде Фәрит Мөхәммәтшин, - без узган чакырылышларда парламентта эшләгән депутатларны да чакырып фәнни-гамәли  конференция уздырырга җыенабыз».

Көзге сессия кырыгынчы утырыш белән ачыла. Утырыш каравына Татарстан Президенты Рөстәм Миңнехановның ТР Дәүләт Советына республиканың эчке һәм тышкы хәле турында еллык юлламасы кертелә. 24 сентябрьдә иртәнге сәгать унда С.Сәйдәшев исемендәге Зур Дәүләт концерт залында узачак бу чараның сәяси-иҗтимагый әһәмиятен  исәпкә алып, турыдан-туры теле- һәм  радиотрансляция оештырыла.

Көндезге уникедә парламентта эшли башлаячак кырык беренче утырышның көн тәртибенә, әлегә, 29 мәсьәлә тәкъдим ителә. Аларның егерме өче - республика законнары проектлары, шулардан 20 закон проекты беренче укылышка чыгарыла.

Дәүләт Советы Секретаре Лилия Маврина искәртеп узганча, закон проектлары, нигездә, республика законнарын федераль законнарга тәңгәлләштерү максатыннан әзерләнгән. Тәгаенләп әйткәндә, Сайлау һәм Җир кодексларына,  муниципаль хезмәт һәм административ хокук бозуларга, дәүләт хезмәткәрләрен иминиятләштерүгә, мәдәният, музей эшләре, шәхси хуҗалыкларга дәүләт ярдәмен күрсәтүгә һәм башка тармакларга кагылышла законнарга кайбер үзгәрешләр кертү каралган.

Социаль сәясәт комитеты тарафыннан халыкка адреслы социаль ярдәм күрсәтү турында закон проекты әзерләнгән. «Закон проекты, пенсиягә чыгу яшенә карамастан, 60 яше тулган ир-атларга һәм 55 яше тулган хатын-кызларга, шулай ук пенсия алдан билгеләнә торган гражданнарга, моңа кадәр республика тарафынан күрсәтелеп килгән социаль ярдәм алуга хокукларны саклап калуны күздә тота», - диде Лилия Маврина. Закон проекты  "Бердәм Россия"  фракциясе депутатлары тарафыннан әзерләнгән.

«Бүгенге көнгә кадәр булган ташламаларны без саклап калачакбыз. Билгеле, бу шактый чыгымнар таләп итә. Әмма Татарстан Президенты  һәм депутатлар, пенсия  законнарына кертелгән үзгәрешләр мөмкин кадәр җиңелрәк тормышка ашсын өчен, бу чараларны уздыру кирәк дип саныйлар. Үзгәрешләр, һичшиксез, кирәк иде, ләкин  гомере буе хезмәт иткән кешеләрне без якларга тиешбез. Хакимият аларга булышырга тиеш», - дип саный Фәрит Мөхәммәтшин.

Парламент башлыгы бу нисбәттән Татарстаннан РФ Дәүләт Думасына җибәрелгән төзәтмәләр федераль парламентарийлар тарафынан яклау табуын хәбәр итте. Дәүләт Советы депутатлары бу төзәтмәләр икенче укылышта кабул ителер дип ышана.

Кырык беренче утырышның көн тәртибенә ТР җәмәгать судьяларын сайлау, Иҗтимагый палата әгъзаларын раслау, Адвокатлар палатасы квалификация комиссиясе әгъзаларын – ТР Дәүләт Советы вәкилләрен сайлау турында мәсьәләләр кертелә. Хөкүмәт сәгате кысаларында “Татарстан Республикасында кинематографияне үстерү турында” мәгълүмат тыңланачак.

Бүгенге Президиум утырышында сентябрьдә узган өстәмә сайлауларга нәтиҗә ясалды.

Исегезгә төшерәбез, 2 сентябрьдә өстәмә сайлауларда Дәүләт Советына Рөстәм Хәсәнов сайланды. Аның өчен сайлаучыларның  54,74%  тавыш бирде. Әлеге вакантлы урын депутат Марат Садыйков Сәламәтлек саклау министры итеп билгеләнгәннән соң депутат вазыйфасыннан китүенә бәйле рәвештә барлыкка килгән иде.

9 сентябрьдә сайлаулар 246 бермандатлы сайлау округларында узды.

Фәрит Мөхәммәтшин республикада яңа сайлаулар циклы  башлануын искә төшерде. 2019 елның сентябрендә Дәүләт Советына сайлаулар була, 2020 елда Татарстан Президентын сайлаячакбыз. Бу елның ноябрь аенда республикада узара салым буенча референдум уздырыла. 

● 18 сентябрьдә Татарстан Дәүләт Советының Мәгариф, мәдәният, фән һәм милли мәсьәләләр комитеты утырышы булды. Көн тәртибенә кертелгән беренче мәсьәлә Татарстан Республикасында мәдәният, сәнгать һәм кинематография хезмәткәрләренең хезмәт хакы һәм аларга ярдәм күрсәтү чаралары турында иде.
Татарстанда мәдәният учреждениеләре хезмәткәрләренең эш хакының оклад өлеше арта. 2017 елда Татарстанда мәдәният учреждениеләре хезмәткәрләренең уртача эш хакы 26 мең 744 сум тәшкил иткән булса, 2018 елның беренче яртыеллыгында ул 31 мең 653 сум булган. Үсеш 18 проценттан гыйбарәт. Бу хакта Татарстан мәдәният министры Ирада Әюпова хәбәр итте.

Ул 2012 елдан башлап соңгы 6 ел эчендә хезмәт хакы күләме өч тапкыр үскәнен билгеләп узды. Соңгы 6 елда оклад өлешен арттыру юнәлешендә эш башкарылган. Бүген ул 64 процентка җиткерелгән, калганы - өстәмә акчалар.

«Тулаем алганда, мәдәният хезмәткәрләре эш хакын арттыру «юл картасы»нда билгеләнгән темплар буенча алып барыла. Бу - учреждениеләр күрсәтә торган хезмәтләрнең сыйфаты артуына, өлкәгә квалификацияле кадрлар җәлеп итү юлы аша кадрлар потенциалы үсешенә, мәдәният өлкәсенең тотрыклы үсешенә китерәчәк», - диде Ирада Әюпова.

Дәүләт һәм муниципаль мәдәният учреждениеләрендә уртача хезмәт хакы түбәндәгечә. Дәүләт музейларында ул 28 мең 920,5 сум, китапханәләрдә 33 мең 800,5 сум, театр-тамаша учреждениеләрендә 45 мең 197 сум, кино өлкәсендә 29 мең 929,2 сум, калган оешмаларда 30 мең 187 сум. Муниципаль музейларда 25 мең 661,7, китапханәләрдә 28 мең 431,1 сум, театр-тамаша учреждениеләрендә 36 мең 877,8 сум, кино секторында 22 мең 220,2 сум, калган оешмаларда 31 мең 517,1 сум.

Ирада Әюпова әйтүенчә, авыл торак пунктларында урнашкан мәдәният һәм сәнгать оешмаларына эшкә килгән яшь белгечләргә ярдәм йөзеннән бер тапкыр түләнә торган акча күләме дә расланган. Урта һөнәри белемлеләргә ул 50 мең сум, югары белемлеләргә 100 мең сум күләмендә.

Ирада Әюпова 2018 елның 31 маенда «Татарстан Республикасы дәүләт мәдәният учреждениеләре хезмәткәрләре эше өчен түләү шартлары турында» Татарстан Республикасы Министрлар Кабинеты карары кабул ителгәнен искәртте. Аның нигезендә, 1 сентябрьдән республика мәдәният оешмалары хезмәткәрләре эше өчен түләү шартлары үзгәртелгән, һәм оклад системасын кертү буенча чаралар үткәрелә. «Хезмәт хакының оклад системасына күчү, билгеле бер хезмәткәрләр өчен тиешле дәрәҗәгә җиткерелгән шартта, эш хакы күләме кимүгә китермәячәк. Хәзерге вакытта мәдәният учреждениеләренең, яңа шартлар нигезендә формалаштырылган тарификацияләрен тикшерү буенча чаралар уздырыла. Тарифларның дөреслеге тикшерелгәннән һәм хаталар юкка чыгарылганнан соң, мәдәният хезмәткәрләренә сентябрь өчен эш хакы яңадан исәпләп чыгарылачак», - диде министр.

Мәдәният хезмәткәрләренең профсоюз комитеты рәисе Альбина Сабитова районнардагы азсанлы штатлы, кечерәк мәдәният учреждениеләре берникадәр читтә калуын билгеләп узды. Муниципаль мәдәният учреждениеләре директорларына вазифалар күп йөкләнгәнен, бер хезмәт хакына үзләре кар көрәү, чистарту-җыештыру эшләрен дә башкарырга мәҗбүр булганнарын билгеләп узды. Урам себерүче штатлары каралмаганына зарланды. Техник хезмәткәр, сәркатип-кадровик хезмәт хакларында аерма аз булуын әйтте.

Ирада Әюпова бер муниципаль берәмлектәге һәр мәдәният учреждениесенә дә урам себерүче куеп бетереп булмавын аңлатты. «Бүген уртача хезмәт хакы күпкә артуы белән килешми кала алмыйсыз», - ди ул. Аның сүзен комитет рәисе Разил Вәлиев хуплап, чыннан да, мәдәният өлкәсендә эшләүчеләргә түләү мәсьәләсендә күп эшләр башкарылганын билгеләп үтте. «Элекке чор белән бүгенгене чагыштырып карыйм да, бик күп уңай үзгәрешләр. Бүген мәдәният хезмәткәрләренең эш хакы артуы - Хөкүмәт казанышы, тырышлыгы. Хезмәт хакы түләүнең яңа системасы Хөкүмәт кабул иткән карар. Вакыт яхшы якка үзгәртер, дип уйлыйм», - диде.

Татарстан Республикасы Милли музее директоры Гөлчәчәк Нәҗипова мәдәният учреждениеләрендәге хуҗалык-эксплуатация хезмәтләре дә исәпкә алынырга тиешлегенә игътибарны юнәлтте. Андый хезмәткәрләрнең барлык составның яртысын тәшкил иткәнен, аларның штатта булуы хәерлерәк икәнен билгеләп узды. Мәдәният учреждениесе хезмәткәре категориясенә кермәгәнлектән, музейларда эшләүче каравылчы, IT-белгеч, машина йөртүче һәм башка техник хезмәткәрләрнең эш хакы артмавын әйтеп үтте. Ирада Әюпова бу мәсьәләне федераль дәрәҗәдә хәл итү кирәклеген белдерде.

Татарстанның мәдәният  министры хәбәр иткәнчә,  "Мәдәният турында" Татарстан Республикасы Законына үзгәрешләр кертү турында закон проекты эшләнгән. Ул хезмәт юлын башлап кына җибәрергә җыенучы урта һөнәри белеме булган белгечләргә - 50 мең сум, югары белемле белгечләргә 100 мең сум акча түләүне күздә тота. Бу чара профильле белем бирү оешмаларының чыгарылыш белгечләрен авыл җирлегендәге дәүләт һәм муниципаль мәдәният, сәнгать һәм кинематография оешмаларына җәлеп итәргә ярдәм итәр, дип ниятләнә. Бу пособие бер тапкыр биреләчәк. Закон проекты Дәүләт Советына кертелгән.

Разил Вәлиев әлеге закон проекты турында сүзнең инде 8 елдан бирле барганын искәртте. Ул бу закон проектының Татарстан Президенты Рөстәм Миңнеханов тарафыннан да хупланганын, бу максатларга 9,5 млн сум акча кирәк булуын билгеләп үтте.

Закон проекты парламент каравына беренче укылышка тәкъдим ителде.

Бүген депутатлар Чистайның Яуширмә авылында Гаяз Исхакый музеен төзекләндерү мәсьәләсен күтәрделәр. Татарстан Республикасы Дәүләт Советы депутаты Ринат Закиров, бу нисбәттән, Чистай районында күчмә утырыш уздыруны тәкъдим итте. Ул сәясәт эшлеклесе, язучы Гаяз Исхакыйның музее мөшкел хәлдә булуын билгеләп узды.

Ринат Закиров фикеренчә, Чистайда татар мәдәнияте, татар тарихы дәрәҗәсенә игътибар юнәлтүгә йөз тоткан утырыш уздыру кирәк. Комитет рәисе Разил Вәлиев та Гаяз Исхакыйның туган авылында музейның начар хәлдә булуы оят күренеш икәнен таныды. Бу проблема буенча үзенең дә берничә тапкыр сүз кузгаткан булганын әйтте. Аның сүзләренчә, Министрлар Кабинеты карары белән, музейны төзекләндерүгә 35 млн сум акча да бүлеп бирелгән, әмма әлегә кадәр бернинди эш башкарылмаган. Ул Чистайда Исхакый музеен төзекләндерү, һәйкәлен кую мәсьәләсе актуаль булганын билгеләп узды.

● 19 сентябрьдә ТР Дәүләт Советы Рәисе Фәрит Мөхәммәтшин парламентта Татар морзалары мәҗлесе вәкилләре белән очрашты. Чарада катнашучылар татар нәселләренең гореф-гадәтләрен өйрәнү һәм торгызу буенча фикер алыштылар.
Фәрит Мөхәммәтшин иҗтимагый оешмалар, аерым алганда Мәҗлес эшчәнлегенә карата дәүләтнең игътибарын арттыру идеясен хуплады. “Морзалар – татар халкы тарихының әһәмиятле өлеше, - диде ул. – Без моны игътибарсыз калдырырга тиеш түгел, оешманың дәүләт органнары белән эшчәнлеген үстерү мөһим. Ләкин Мәҗлескә активлык җитеп бетми. Бу иҗтимагый оешмага көч кертү өчен аның нәтиҗәле булуын күрсәтергә кирәк".

Татар моразалары мәҗлесе башлыгы Булат Яушев һәм Бөтендөнья татар конгрессы башкарма комитетының татар эшмәкәрләре белән эшләү комитеты җитәкчесе Фәрит Уразаев республика парламенты башлыгын оешма эшчәнлеге белән таныштырды.

Мәҗлес 2006 елда Татарстанда рәсми  теркәлгән. Хәзерге вакытта анда 42 борынгы нәселнең 300 артык вәкиле исәпләнә.

Мәгариф, мәдәният, фән һәм милли мәсьәләләр комитеты рәисе Рәзил Вәлиев, Мәҗлес телне саклау һәм милли мәгарифне үстерүгә кагылышлы күп мәсьәләләрдә итүдә ярдәм итәргә мөмкин, диде.

Мәгълүмат өчен: Морзалар – татар дворяннары. 17 гасырда сәүдәгәрләр катламы барлыкка килгән. Татар морзалары мәҗлесенең (җыелышы) максаты: гаиләләрдә һәм халыкның тарих хәтерендә катлауларның гореф-гадәтләрен саклау, җәмгыятьтә иҗтимагый җаваплы тәртип булдыру, меценатлык һәм хәйриячелек традицияләрен пропагандалау.

● 20 сентябрьдә Татарстанда «Бердәм Россия» партиясе рәисе Дмитрий Медведевның төбәк иҗтимагый кабул итү бүлмәсенә 10 ел эчендә 21 меңнән артык кеше мөрәҗәгать иткән. Партиянең җирле кабул итү бүлмәләрендә тагын 150 меңгә якын мөрәҗәгать теркәлгән. «Бердәм Россия» партиясенең Татарстан төбәк бүлеге сәркатибе, ТР Дәүләт Советы Рәисе Фәрит Мөхәммәтшин төбәк иҗтимагый кабул итү бүлмәсенең 10 еллыгына багышланган утырышта шул хакта хәбәр итте. 
«Иҗтимагый кабул итү бүлмәсенә мөрәҗәгать итүчеләр елдан-ел арта бара. Мин моны безнең сәяси партиягә күрсәтелгән ышаныч дип саныйм. Безнең хезмәткәрләрдән борчыган проблемаларны хәл итү өчен конкрет ярдәм, консультация алучылар саны арта. Бер генә сәяси партиядә дә халык белән мондый системалы эш оештырылмаган. Кешеләр безнең партия вәкилләренә ярдәм сорап мөрәҗәгать итә», - дип искәртте республика парламенты башлыгы.

Фәрит Мөхәммәтшин Татарстанның Россия төбәкләре арасында беренчеләрдән булып гражданнарның мөрәҗәгатьләре турында республика законын кабул итүен билгеләп үтте. Аның нигезендә, бердәм кабул итү көне (сишәмбе) билгеләнгән.

ТР Дәүләт Советы Рәисе пенсия законындагы үзгәрешләргә бәйле мөрәҗәгатьләрнең күп килүен искәртте. «Кешеләрнең үз киләчәкләре өчен борчылуы аңлашыла. Кайбер үзгәрешләр, мисал өчен, гомер озынлыгы, Пенсия фонды чыгымнары арту белән бәйле. Боларның барысы да уйланырга һәм мәсьәләләрне хәл итәргә этәрә», - диде ул.

Парламент башлыгы ТР Дәүләт Советының 24 сентябрьдә узачак утырышында пенсия алды яшендәге гражданнар өчен барлык ташламаларны саклап калуга кагылышлы закон проекты каралачагын әйтте.

Республика шәһәрләре һәм районнарында эшләүче иҗтимагый кабул итү бүлмәләренең дәрәҗәсен күтәрергә кирәк, ди Фәрит Мөхәммәтшин. «Аларның барысына да муниципаль хакимият тарафыннан ярдәм күрсәтелергә тиеш», - дип саный ул. 

● 24 сентябрьдә  иртәнге унда С.Сәйдәшев исемендәге Зур Дәүләт концерт залында бишенче чакырылыш ТР Дәүләт Советының кырыгынчы утырышы ачылды. Көн тәртибенә бер мәсьәлә - Татарстан Президенты Рөстәм Миңнехановның ТР Дәүләт Советына республиканың эчке һәм тышкы хәле турында еллык юлламасы кертелде.
Юлламада республика тормышында аеруча әһәмиятле булган тармакларның эшчәнлегенә кагылышлы мәсьәләләр күтәрелде. Рөстәм Миңнеханов  республиканың сәяси һәм социаль-икътисади хәленә тирән анализ ясап,  иң мөһим социаль мәсьәләләрне хәл итү, Татарстанның үсеш  юлларын билгеләде. Юлламаның тулы тексты белән Татарстан Президентының рәсми сайтында танышырга мөмкин. http://president.tatar.ru/tat/index.htm/news/1288497.htm

Чарада, гадәттә, Дәүләт Советы депутатлары белән  берлектә Татарстан Республикасы Хөкүмәте әгъзалары, республиканың муниципаль берәмлекләре, учреждениеләре һәм предприятиеләре җитәкчеләре, җәмәгатьчелек вәкилләре катнаша. Бүгенге кырыгынчы утырышта республиканың Дәүләт Киңәшчесе Минтимер Шәймиев, Татарстан Премьер-министры Алексей Песошин, РФ ФС  Федерация Советы әгъзалары  һәм Дәүләт Думасы депутатлары, Татарстан Республикасының чит илләрдәге һәм Россия төбәкләрендәге даими вәкилләре, муниципаль берәмлекләр башлыклары, сәнәгать предприятиеләр, югары уку йортлары вәкилләре, иҗат  интеллигенциясе, җәмәгать оешмалары вәкилләре һәм башкалар катнашты. 

ТР Дәүләт Советы Рәисе Фәрит Мөхәммәтшин эчтәлекле чыгышы өчен Рөстәм Миңнехановка зур рәхмәт әйтеп, Юлламаны эчке һәм тышкы вагыятьнең төп индикаторларына бәя бирү, төбәк үсешенең стратегик юнәлешләренә эчтәлекле анализ бирүне үз эченә алган программа-сәяси документ дип атады.

"Татарстан - Президент Рөстәм Миңнеханов җитәкчелегендә үсешкә йөз тоткан режимда яши. Дөньякүләм әһәмияткә ия зур спорт чаралары югары дәрәҗәдә үткәрелде. Тагын да күбрәк кешеләр киң масштабта безнең күпмилләтле республикабызның кунакчыллыгы һәм уникаль мәдәни мирасы белән танышты. Шунысы мөһим: чимал базарында санкцияләр басымы, тотрыксызлык фонында Татарстан социаль-икътисади күрсәткечләрнең позитив динамикасын һәм халыкара контактларда активлыгын саклый", - диде Фәрит Мөхәммәтшин.

Ул бүген республикада эшче һөнәрләр буенча WorldSkills дөнья чемпионатына һәм ТАССР оешуга 100 ел тулуга багышланган чараларга әзерлек баруын әйтте.

"Барлык хакимият органнары адресына анализ һәм төгәл йөкләмәләр бүген Президент докладында тагын бер кат яңгырады. Безнең гамәлләргә, парламентка карата бәясен татарстанлылар киләсе елда алтынчы чакырылыш Дәүләт Советы депутатларын сайлау вакытында бирәчәк", - дип белдерде парламент рәисе.

Татарстанның Дәүләт Советы һәм Хөкүмәте республика Президентының парламентка еллык Юлламасын гамәлгә ашыру буенча комплекслы план эшләячәк.

● 24 сентябрьдә Татарстан Республикасы бишенче чакырылыш Дәүләт Советының 41нче утырышы булды. Аның эшендә Татарстан Президенты Рөстәм Миңнеханов катнашты.
Президиум тарафыннан көн тәртибенә 29 мәсьәлә кертелгән иде. Аларның 23е Татарстан Республикасы законнары турында. 20 закон проекты беренче укылышта каралачак, икенче һәм өченче укылышларда – берәр закон проекты. Комитет рәисләре тәкъдимнәре белән, көн тәртибе 35 мәсьәләгә кадәр җиткерелде.

Татарстанның Сайлау һәм Җир кодексларына, муниципаль хезмәт һәм административ хокук бозулар турында кодексларга үзгәрешләр кертеләчәк. Шулай ук, мәдәният, музейлар һәм музей эше, шәхси ярдәмче хуҗалыкларга дәүләт ярдәме, җирле үзидарә, кече һәм урта эшмәкәрлекне үстерү турында республика законнарына үзгәрешләр кертү күздә тотыла. Көн үзәгендәге мөһим мәсьәләләрнең берсе – халыкка адреслы социаль ярдәм турында республика законына үзгәрешләр кертү турында закон проекты. Аның нигезендә, пенсиягә чыгу яшенә карамастан, республика 60 яше тулган ир-атларга һәм 55 яшькә җиткән хатын-кызларга социаль ярдәм чараларын саклап калу тәкъдим ителде.

«Хөкүмәт сәгате» кысаларында, «ТРда кинематография үсеше турында» доклад булды. Аның белән Татарстанның мәдәният министры Ирада Әюпова чыгыш ясады. 

● 25 сентябрьдә Дәүләт Советы Рәисе, ТР Волейбол федерациясе президенты Фәрит Мөхәммәтшин сәнәгать предприятиеләре һәм авыл районнары арасында Волейбол феде​рациясенең V Президент кубогына финал уеннарын ачу тантанасында катнашты.
Арчада уздырылган киң колачлы әлеге спорт чарасы Кубокка берничә тапкыр ия булган Саба районы һәм турнир хуҗалары – Арча районы волейболчылары уеныннан башланып китте. Тантана тәмамланганнан соң парламент башлыгы журналистларга Мәктәп волейбол лигасын үткәрү турында карар кабул ителүен җиткерде. 

 “Волейбол – спортның иң акыллы һәм иң зыялы төрләреннән берсе, – дип басым ясап әйтте ТР Волейбол федерациясе президенты. – Ярышларыбызда катнашырга те​ләү​челәрнең саны елдан-ел кү​бәю​гә сөенәбез”.

● 27 сентябрьдә Татарстан Дәүләт Советы Рәисе Фәрит Мөхәммәтшин өйгә якын урнашкан муниципаль социаль тернәкләндерү үзәкләре төзергә тәкъдим итте. Ижевскида узган Идел буе федераль округы төбәкләре дәүләт хакимиятенең Закон чыгару (вәкиллекле) органнары ассоциациясенең 54нче утырышында ул шулай дип әйтте.
Утырышка кадәр парламентарийлар Удмуртия Республикасының инвалидларны тергезү эше алып барыла торган кайбер учреждениеләрендә булды. Шуннан соң закон чыгаручылар Мәңгелек утка, танылган совет, рус конструкторы, ату коралын уйлап тапкан Михаил Калашников һәйкәленә чәчәкләр салды. 

Утырышта Удмуртия Дәүләт Советы Рәисе Алексей Прасолов билгеләп үткәнчә, республика мәгариф оешмаларында инвалид балаларга аерым шартлар тудырылган. Физик мөмкинлекләре чикләнгән 11 меңнән артыграк бала физик культура һәм спорт белән системалы төстә шөгыльләнә икән. Удмуртия парламенты башлыгы, тергезү хезмәтләрен күрсәтү методикалары һәм аларның нәтиҗәсен бәяләү системалары булмау Идел буе федераль округы төбәкләре өчен инвалидларны комплекслы реабилитацияләүнең нәтиҗәле системасын булдыруга комачаулык тудыра, дип билгеләп үтте.

Татарстан  Дәүләт Советы Рәисе Фәрит Мөхәммәтшин инвалидлар белән комплекслы эшләү буенча Татарстанда тупланган тәҗрибә белән уртаклашты. Аерым алганда, республикада социаль хезмәт күрсәтү учреждениеләре эшләвен искәртте. Ел саен 7,7 мең инвалид, 7 мең 347 инвалид бала һәм 776 сәламәтлек мөмкинлекләре чикләнгән бала тернәкләндерү курслары үтә.

Татарстан парламенты башлыгы республикада бөтен реабилитация эшчәнлегенең ведомствоара нигездә башкарылуын искәртте. “Төрле ведомстволарның иңгә-иң торып эшләве, шулай ук барлык хезмәтләр тарафыннан инвалидларга ярдәм итү физик мөмкинлекләре чикләнгән кешеләргә гадәти мохиттә тормышка яхшырак җайлашу мөмкинлеге бирә”, – дип билгеләп үтте ул.

Фәрит Мөхәммәтшин шулай ук инвалидлар белән эшләүче кешеләрне кызыксындыруның зарурилыгы турында әйтеп үтте. “Кечкенә генә хезмәт хакына авыр эш башкаручы бу кешеләр бөтен күңелен эшкә сала. Республикада мондый кешеләргә ел саен матди һәм мораль ярдәм күрсәтәбез”, – дип басым ясап әйтте ул. 

Чит илләрдә стационарда тернәкләндерү курсы үткән инвалидлар һәм урын өстендә ятучы авыруларның өйләренә киләләр. Социаль хезмәткәр пациент янына килә, аны карый, үзеңә үзең хезмәт күрсәтү нечкәлекләренә өйрәтә һәм психологик ярдәм күрсәтә. Кагыйдә буларак, әлеге үзәкләрне муниципалитетлар контрольдә тота, диде Фәрит Мөхәммәтшин.

Шул ук вакытта, Фәрит Мөхәммәтшин бу өлкәдә кайбер проблемалар булуын да билгеләп үтте. Әйтик, медицина тернәкләндерүе буенча тарифларны чынлыкта сарыф ителгән чыгымнарга туры китерергә кирәк. Моннан тыш, мәгълүматлаштыру нигезендә ведомствоара хезмәттәшлек һәм контрольнең тиешле дәрәҗәсен тәэмин итү мөһим.

РФ Хөкүмәте адресына инвалидларны тернәкләндерү, реабилитацияләү һәм социализацияләү системасын камилләштерү буенча тәкъдимнәр урын алган документ кабул итү фикер алышуның төп нәтиҗәсе булды.

● 28 сентябрь
ТАССР Югары Советының 80 еллык юбилее елында республикада дәүләт хакимиятенең иң югары закон чыгару органын җитәкләгән һәм парламентариз үсешенә зур өлеш керткән кешеләрнең истәлеген яңартуга бәйле чаралар дәвам итә. Шул исәптән аларның каберләрен төзәтү һәм кабер ташларын яңартуга да зур игътибар бирелә.
Бүген ТР Дәүләт Советы Рәисе урынбасары Татьяна Ларионова, Дәүләт ткорылышы һәм җирле үзидарә комитеты рәисе Альберт Хәбибуллин һәм Икътисад, инвестицияләр һәм эшмәкәрлек комитеты җитәкчесе урынбасары Камил Садриев, парламент аппараты хезмәткәрләре, Самосырово зиратына барып, 1959-1960 елларда республика парламентын җитәкләгән Камил Фасиевның каберенә чәчәкләр бәйләме куйдылар.

"Республикабызда закон чыгару эшен башлап җибәргән һәм парламентаризмны үстерүгә зур өлеш керткән кешеләрне онытмаска тиешбез, аларның якты истәлеген йөрәкләребездә саклап, киләчәк буыннарга тапшырып калдырырга кирәк", - диде Татьяна Ларионова.

